
huet: En ass dofir do, fir ze probéieren, Litiges collec-
tifs ze léisen, an dat, wann et ëm Aarbechtskonditioune 
geet. En ass zweetens dofir do, fir Litige-collectiffen ze 
reegelen, wa se net zu engem Kollektivvertrag oder 
zu engem Accord collectif virdru gefouert hunn. An da 
gëtt en nach verschidden Avisen of, wat d’Obligations 
générales vun de Conventions collectives ugeet, oder 
„Accords en matière de dialogue social national ou 
interprofessionnel“. Dir wësst, dass mer där och eng 
ganz Rei hunn.
Déi Litigen, déi virum Office national de la conciliation 
kënne bruecht ginn, kënnen zwou verschidden Ursaa-
chen hunn oder kënnen op zwou verschidde Saachen 
zréckgeféiert ginn: éischtens eng Kéier op d’Defense 
vun de Rechter, déi een de Moment huet, oder wann 
nei Rechter sollen opgoen. Dat ass ganz dacks eebe 
bei Revendications salariales. Et ass awer och bei In-
troductioune vu Primmen oder och Augmentations 
salariales, oder awer och, wat d’Reduktioun vun der 
Aarbechtszäit zum Deel ugeet.
Den honorabelen Deputéierte Spautz huet mech ge-
frot, wéi et am Moment an der Situatioun ausgesäit. 
Bon, et muss ee wëssen, dass am Moment d’Conci-
liatioun jo nach leeft. Si haten dräi Reuniounen. De 7. 
Juli soll déi nächst Reunioun sinn. An ech krut gesot, 
dass déi Verhandlunge ganz gutt lafen an dass och 
nach keng Decisioun do getraff ass.
Dir wësst, d’Conciliatioun – d’Wuert seet et – ass eng 
Schlichtung. An déi si ganz independant! Déi hunn 
dat ze maachen, ouni dass do de Minister intervenéi-
ert, wat och ganz richteg ass, a wou ech mech dann 
och net wäert zu deene Proposen äusseren. Ech fan-
nen et schued, wann do schonn ee vun de Partner, 
deen an der Conciliatioun ass – an ech soen et nach 
eng Kéier: et ass eng Schlichtung, wou probéiert gëtt, 
eng Léisung ze sichen –, seet: „Ech hale mech net 
drun.“ Dat géif ech hei schonn emol als schued qua-
lifizéieren.
Nach ass et esou, dass de Minister sech net an d’Aar-
becht vum Office national de conciliation wäert amë-
schen.
Merci.
M. Fernand Etgen, Président | Merci dem Här Aar-
bechtsminister Georges Engel. Domat si mer um Enn 
vun der Froestonn ukomm.

7. Dépôt de six propositions de modifi-
cation du Règlement de la Chambre des 
Députés par M. Roy Reding

An ech géif elo d’Wuert ginn un den honorabelen Här 
Roy Reding fir den Depot vun enger Rei Chamber
reglementsännerungen. Här Reding, Dir hutt d’Wuert.
Exposé
M. Roy Reding (ADR), auteur | Jo, merci, Här Presi-
dent. Léif Kolleegen, en vue vun der Akraafttriedung 
vun der neier Constitutioun ware mer souwuel an 
der Institutiounskommissioun wéi och an der Regle-
mentskommissioun fläisseg an hunn e puer Projeten 
ausgeschafft, déi mer haut kënnen deposéieren. Ech 
faasse mech ganz kuerz. Dir wäert den Detail jo da 
kënne liesen.
Dat eent ass eng Modifikatioun iwwert d’Vérification 
des pouvoirs. Wat do besonnesch nei ass, ass, datt 
elo e Recours virun der Cour constitutionnelle méig-
lech ass.
Da kënnt e Changement vun der Reglementatioun, 
wat d’Disziplinn vun den Deputéierten ugeet, beson
nesch och en vue vun deenen Dokumenter, déi mer 
elo kënne vun der Regierung froen an déi kënnen als 
confidentiel agestuuft ginn.

Dat Drëtt ass eng Modifikatioun vum Reglement vun 
der Police vun der Chamber, wou dem President seng 
Pouvoiren, souwuel vis-à-vis vun de Leit op der Tribün 
wéi och vis-à-vis vun eisen Invitéë vum Gouverne-
ment, preziséiert ginn.
Da gëtt et e véierten Text, wou ganz vill technesch 
Upassunge sinn, virun allem well Wierder geännert 
hunn, well Saachen haut anescht heesche wéi vir-
drun.
Dann hu mer e fënneften Text iwwert d’Travaux par-
lementaires.
A schliisslech e sechsten iwwert d’Intérêts financiers 
an d’Conflits d’intérêts vun den Deputéierten.
All dës Texter wäerten nach virun der Summerpaus 
hei gestëmmt ginn.
8249 – Proposition de modification du Règlement de la 
Chambre des Députés relative au registre de transpa-
rence et au code de conduite des députés luxembourgeois 
en matière d’intérêts financiers et de conflits d’intérêts
8244 – Proposition de modification du Règlement de la 
Chambre des Députés relative à la vérification des pou-
voirs
8247 – Proposition de modification du Règlement de la 
Chambre des Députés introduisant une série de modifica-
tions techniques
8248 – Proposition de modification du Règlement de la 
Chambre des Députés relative aux travaux parlementai-
res
8246 – Proposition de modification du Règlement de la 
Chambre des Députés relative à la police de la Chambre 
des Députés
8245 – Proposition de modification du Règlement de la 
Chambre des Députés relative à la discipline
Ech soen Iech Merci.
M. Fernand Etgen, Président | Merci villmools, Här 
Reding.

8. 7885 – Projet de loi portant mise en 
place d’un mécanisme de filtrage national 
des investissements directs étrangers 
susceptibles de porter atteinte à la sécu-
rité ou à l’ordre public aux fins de la mise 
en œuvre du règlement (UE) 2019/452 du 
Parlement européen et du Conseil du 19 
mars 2019 établissant un cadre pour le fil-
trage des investissements directs étran-
gers dans l’Union, tel que modifié

Deen nächste Punkt um Ordre du jour vun haut de 
Mëtten ass de Projet de loi 7885 iwwert d’Aféie-
rung vun engem Filtermechanismus vun direkten 
auslänneschen Investitiounen. D’Riedezäit ass nom 
Basismodell festgeluecht. An d’Wuert huet elo de 
Rapporter vun dësem Projet de loi, den honorabelen 
Här Yves Cruchten. Här Cruchten, Dir hutt d’Wuert.
Rapport de la Commission des Affaires étrangères et 
européennes, de la Coopération, de l’Immigration et 
de l’Asile
M. Yves Cruchten (LSAP), rapporteur | Merci, Här Pre-
sident. Wéi Der richteg gesot hutt: Mir stëmmen haut 
d’Gesetz iwwer auslännesch Direktinvestissementer – 
op Franséisch „Investissements directs étrangers“. Ge-
mengt si selbstverständlech domat Investissementer 
aus Drëttstaaten, also baussent dem europäesche Wirt-
schaftsraum.
Déi Investissementer generéiere Wuesstum, schafen 
Aarbechtsplazen a fërderen och d’Innovatioun. D’Euro- 

päesch Unioun an och Lëtzebuerg si jo oppen Ekono-
mien, déi auslännesch Direktinvestissementer aus
drécklech begréissen. Besonnesch hei am Land leeë 
mir jo do ganz grousse Wäert drop.
Et gëllt allerdéngs sécherzestellen, dass dës auslän-
nesch Direktinvestissementer reng ekonomesch mo-
tivéiert sinn an net riskéieren, d’Europäesch Unioun 
oder eist Land a problematesch Ofhängegkeeten ze 
bréngen.
Iwwert déi lescht 15 Joer sinn déi auslännesch Direkt-
investitiounen a kritesch Schlësseltechnologien an a 
strateegesch wichteg Infrastrukturen an der Europä-
escher Unioun staark an d’Luucht gaangen. Bedenk-
lech gëtt et, wann d’Investissementer vun Entreprisë 
kommen, déi ëffentlech sinn oder an enker Relatioun 
zu Regierungen aus Drëttstaate stinn an eventuell eis 
national Sécherheet kéinten a Gefor bréngen oder 
och eis Autonomie kéinten a Fro stellen.
E bekannt Beispill ass hei den Hafe vu Piräus, deen 
2016 vun enger chineesescher Entreprise opkaaft 
ginn ass an d’Diskussioun lassgetrëppelt huet iwwert 
d’Risiken, déi bestinn, wann esou wichteg Verkéiers-
kniet tëscht Europa an Asien net méi an europäescher 
Hand sinn.
Entre-temps huet d’Pandemie eis och gewisen, wéi 
wichteg strateegesch Autonomie a Krisesituatiounen 
ass. Ganz an dësem Sënn huet de Jean-Claude Juncker 
als Kommissiounspresident am Hierscht 2017 a senger 
Ried zur Lag vun der Natioun ugekënnegt, en neie Ka-
der auszeschaffen, fir méi Kontroll ze kréien iwwert 
d’Investissementer, déi an d’Europäesch Unioun 
erakommen an déi riskéieren – ech soen elo mol –, 
schiedlech ze sinn. Et sollt e sougenannten „invest-
ment screening“ agefouert ginn.
Op déi Ukënnegung ass och séier e Reglement 
komm. Am Abrëll 2019 ass d’Reglement ukomm, dat 
e Kader setzt, fir d’Investissements directs étrangers 
an der EU kënnen ze filteren. D’Reglement schaaft 
e Kader fir e Kooperatiounsmechanismus tëscht de 
Memberstaaten an et erméiglecht och, datt d’Mem-
berstaaten en nationale Mechanismus fir d’Filtere 
vun auslänneschen Direktinvestissementer aféieren.
De Kooperatiounsmechanismus gesäit vir, datt e Mem- 
berstaat, deen decidéiert, en auslännescht Direktinves
tissement ze filteren, automatesch déi aner Member- 
staaten an och d’Kommissioun muss doriwwer infor-
méieren. Eng Partie Dispositioune fir den Informa-
tiounsaustausch ginn hei festgeluecht, fir datt ee 
Memberstaat bei engem aneren Informatiounen zu 
engem auslänneschen Direktinvestissement ufroe 
kann. Dëse Kooperatiounsmechanismus gëtt iwwre-
gens am Hierscht vun dësem Joer evaluéiert.
Här President, de Projet de loi 7885, ëm deen et elo 
hei geet an deen de 15. September 2021 deposéiert 
ginn ass, setzt also op Basis vum europäesche Regle-
ment en nationale Filtermechanismus fir auslännesch 
Direktinvestissementer an.
Ier ech awer méi genee op de Projet de loi aginn, wëll 
ech ernimmen, datt de Kolleeg Claude Wiseler schonns 
e gutt Joer virdrun, am Juni 2020, eng Proposition de 
loi mat genee deem selwechten Objet deposéiert huet. 
Seng Propositioun berifft sech op dat selwecht Regle-
ment an huet dowéinst ganz vill Usätz, déi d’selwecht 
oder ganz no sinn um Gesetz, dat mir haut stëmmen. 
An duerfir wéilt ech op dëser Plaz dem Claude Wiseler 
villmools Merci soe fir seng Beméiungen an déi Dis-
kussiounen, déi mer och doriwwer an der Kommis-
sioun konnte féieren. Säi Wonsch war et, an dësem 
Dossier virunzekommen. An dat deele mer mat him.
Fir op de Projet de loi zréckzekommen, ass et fir 
d’éischt wichteg ze wëssen, wéi eng Investissementer 


